Trefnu’r Grwpiau Astudio’r Beibl a Thrafod 

Y Grwpiau Astudio/Trafod yw’r elfen fwyaf pwysig o’r Rhaglen Leol.  Y gobaith yw y byddir yn rhoi blaenoriaeth iddynt yn y rhaglen.  Mae yna ddeunydd ar gyfer pum wythnos – sesiwn ragarweiniol gyffredinol gyda phedair trafodaeth ar sail Astudiaeth Feiblaidd i ddilyn.  Er bod rhannau eraill o’r broses yn cyfrannu tuag at yr addysgu, bydd colli’r grwpiau hyn yn sicrhau mai ymateb glastwraidd a geir yn y diwedd!

Mae’r materion a drafodir mor bwysig fel ei bod yn ddymunol ceisio cael pawb yn yr eglwys i gymryd rhan.  Defnyddiwch y grwpiau tŷ sydd gennych yn barod, os oes rhai, fel man cychwyn ond mae’n sicr y bydd angen rhagor o grwpiau arnoch – ac efallai byddant am barhau i fwynhau cymdeithas ar ôl i’r sesiynau hyn ddod i ben.

Mae’n bwysig cadw’r drafodaeth ar sail ffeithiol gyda Duw yn y canol.  Efallai bydd hi’n demtasiwn mabwysiadu safbwynt ar sail budd personol.  Byddai hyn yn galluogi pobl i osgoi’r angen i newid eu hagweddau a’u syniadau.  Nid yw barn y mwyafrif bob amser yn cyd-fynd â gwirionedd Beiblaidd.  
Argymhellwn yn gryf na ddylai clerigwyr fynychu cyfarfodydd y grwpiau hyn, gan ei bod bron bob tro’n digwydd wedyn bod y lleygwyr yn ceisio barn y clerigwyr drwy’r amser, yn aml gan golli’r cyfle i gyfrannu eu hunain.  Mae hi’n bosibl dewis astudio’r deunydd ar eich pen eich hun, er y bydd elfen hollbwysig yn cael ei cholli o wneud hynny.
Cynnwys y deunydd
· Canllaw i Arweinwyr Grŵp
· Cryno ddisg gyda neges gychwynnol fer ar gyfer pob wythnos
· Gweithlenni ar gyfer yr aelodau
Gellir canfod pob un o’r rhain yn yr adran adnoddau yn y pecyn hwn.  Mae croeso i chi gopïo unrhyw un o’r adnoddau sydd o fewn y ffeil hon.

Trefnu
· Dirprwywch y gwaith trefnu i Gydlynydd Grwpiau Astudio.

· Bydd angen hefyd recriwtio arweinwyr grwpiau.  Dyma nodweddion hwylusydd grŵp da:-

· Bod yn barod i ymgyfarwyddo â’r deunyddiau.

· Dangos gofal dros aelodau’r grŵp a bod yn sensitif i’w hanghenion.

· Bod yn ysgogydd sy’n galluogi pawb i gyfrannu.

· Parchu sylwadau a barn eraill – nid bod yn ddogmatig.

· Bod yn abl i gadw’r sgwrs ar y trywydd iawn gan ymdrin â chymaint o’r deunydd ag sy’n bosibl.

· Peidio â thra-arglwyddiaethu ar y drafodaeth na chaniatáu i neb arall wneud hynny.

· Nid o reidrwydd yn ‘arbenigwr’ – ni ddisgwylir i’r arweinydd fod â’r holl atebion. 

· Mae’r Canllaw i Arweinwyr Grwpiau yn cynnig cyfarwyddyd ynghylch paratoi at gynnal y sesiynau.  Mae’n well i’r clerigwyr beidio â chymryd rhan yn y grwpiau o gwbl heblaw cael o leiaf un sesiwn gyda’r arweinwyr i edrych yn gyffredinol ar y deunydd.

· Gwnewch yn sicr bod gan bob arweinydd grŵp chwaraewr cryno ddisg a chopi o’r cryno ddisg.  Mae’r cryno ddisg yn cynnwys cyflwyniad pum munud i bob sesiwn, a dylid defnyddio hynny ar gychwyn pob sesiwn i osod y cyd-destun.  Efallai bydd arweinwyr grwpiau am argraffu copi o’r sgript (mae yna gopïau papur ym mhob Pecyn Rhaglen) rhag ofn i’r dechnoleg fethu! Gall arweinwyr grwpiau hefyd roi copïau o’r sgript i aelodau’r grŵp ar ddiwedd y sesiwn os hoffai’r aelodau hynny.
· Gadewch ddigonedd o amser i hysbysebu’r grŵp a recriwtio aelodau.  Y maint gorau ar gyfer grŵp yw 6 – 10 – nid yw grŵp o fwy na deg yn syniad da.

· Gwnewch yn siŵr fod yna ddigon o leoliadau.  Mae’n well i grwpiau gwrdd mewn cartrefi – er ei bod yn bosibl trefnu i sawl grŵp gwrdd ar yr un pryd mewn neuadd neu eglwys.

· Yn ddelfrydol, bydd angen cwblhau gwaith y grwpiau o leiaf bythefnos neu dair wythnos cyn Sul yr Adduned (gweler yr amserlen a argymhellir).
· Bwriedir y deunydd astudio i fod yn sail i beth o’r pregethu yn ogystal.

